
Tourenbericht 
Einsteigertour „Jaunpass“ 
vom 7. Januar 2024 

Leitende: 
Lisa Kölliker und Karin Lehmann 

Teilnehmende: 
Ulrike Gerke, Vera Bessire, Milena Knörr, Jennifer Preisser, Remo Moser, Karin Keiser, 

Severin Schader, Fabienne Fluri  

Wetter: 
Nebel, Schnee und Wind (dafür toller Neuschnee)  

Die Temperaturen lagen bei -1 bis -4 Grad Celsius. 

Route: 
7.30 Abfahrt am HB-Solothurn mit PKWs. Die Tour startete um 9 Uhr beim Parkplatz des 

Jaunpasses (1‘509m) und endete auf dem Hundsrügg (1926m).  

Eckdaten: 
450 Höhenmeter 

3,4 km 

2h  

Bericht: 
Mir hei üs am 7.30 am HB troffe für d Tour ufe 

Jaunpass. Solothurn isch verregnet und kalt gsi. 

Nachere gmüetleche u warme Fahrt zum 

Jaunpass wome schomou Teil voder Gruppe 

hett derfe kennelerne, heimer üs dete parat 

gmacht. Ufem Parkplatz heimer de au 

festgstellt, dases fiu wetterfesti Lüt het. Zirka 

am nüni simer ufbroche. S Wetter isch 

näblig, 



verschneit und trotz em starche Wind  

wunderschön mystisch gsi, dür d Bäum düre 

ufzstige. Dank em starche Schneefall 

hetme au schöne Powder gha. Nach ebbere 

Stund laufe und ere Spitzkehrüebig heimer 

bimne chline Hüsli es Päuseli gmacht. Dete 

derbi isch Windschutz die ersti Priorität vo aune 

gsi. Nachdem asmer üs verpflegt hei u langsam 

richtig düregfrore si gsi, isches witergange. Obe ufem Hundsrügge acho heimer leider ke Blick 
uf die Gastlose gha, aber derfür tolle Schnee zum 

abefahre. Mir hei üs möglichst schnell umzoge 

und parat gmacht dermit üs der Wind nid 

ifrürt. Denn simmer gmüetlech düre Neuschnee 

abegfahre.  Unge acho heimer no s Sueche mit 

Sonde und LVS, sowie s usbuddle agluegt. 

Beendet heimer de Tag mitme warme Getränk 

ihre Beiz u der gmeinsame Heifahrt nach 

Solothurn.

Trotz viu Schnee und Wind heimers mega chönne gniesse und freue üs uf die nöchsti Tour!

(8. Januar 2024, Fabienne Joy Fluri) 




